
ABSTRAK

FAKTOR-FAKTOR YANG MEMPENGARUHI PENGAMALAN AKTIVITI
KUMPULAN KAWALAN MUTU(QCC)

Mohd Hafiz bin Hasan

Kajian yang dijalankan ini adalah mengenai faktor-faktor yang mempengaruhi
pengamalan aktiviti kumpulan kawalan mutu(QCC) terhadap para pengamalnya. Tujuan
kajian ini dijalankan adalah untuk mengenalpasti faktor-faktor yang mempengaruhi
pengamalan QCC di kalangan para pengamalnya di Perbadanan Pembangunan Ekonomi
Sarawak(SEDC). Kajian ini juga bertujuan untuk melihat kekuatan hubungan yang
wujud di antara empat faktor organisasi yang terpilih dengan pengamalan QCC. Faktor-
faktor tersebut terdiri daripada latihan, komunikasi, motivasi dan komitmen pengurusan
atasan. Borang soal selidik telah digunakan bagi tujuan pengumpulan data . Soalan yang
terdapat dalam borang soal selidik ini terbahagi kepada tiga bahagian iaitu Bahagian A,
B dan C. Soalan pada Bahagian A adalah mengenai ciri-ciri demografi responden,
Bahagian B pula mengenai faktor-faktor organisasi iaitu latihan, komunikasi, motivasi
dan komitmen pengurusan atasan manakala soalan pada Bahagian C pula menyentuh
tentang pengamalan QCC. Seramai 55 orang responden yang terlibat dalam kajian ini
yang merupakan kakitangan pengurusan dan bukan pengurusan. Data yang berjaya
dikumpul dianalisis dengan menggunakan perisian Statistical Package for Social Science
(SPSS) Window Release Version 11.5. Dapatan kajian dengan menggunakan Ujian
Korelasi Pearson menunjukkan keempat-empat faktor tersebut iaitu latihan, komunikasi,
motivasi dan komitmen pengurusan atasan mempunyai perkaitan dengan keberkesanan
QCC terhadap para pengamalnya walaupun perkaitan yang wujud tidak begitu kuat.
Dapatan kajian juga menunjukkan keempat-empat faktor tersebut memberikan
keberkesanan yang tinggi kepada para pengamal. Oleh yang demikian, kajian
menunjukkan keberkesanan QCC terhadap para pengamalnya telah dipengaruhi oleh
latihan, komunikasi, motivasi dan komitmen pengurusan atasan. Oleh yang demikian,
beberapa langkah perlu diambil perhatian oleh pihak pengurusan organisasi ini bagi
meningkatkan lagi tahap keberkesanan QCC ini terhadap para pengamalnya agar aktiviti
QCC ini dapat menjadi satu aktiviti yang berjaya kepada para pekerja dalam
memberikan perkhidmatan yang terbaik dan cemerlang.



ABSTRACT

FACTORS THAT INFLUENCE THE IMPLEMENTATION OF QUALITY
CONTROL CIRCLE(QCC)

Mohd Hafiz bin Hasan

This research was about factors that influence the implementation of quality control
circle(QCC) towards QCC practitioners. It was conducted to study whether
organizational factors influence implementation of quality control circle towards QCC
practitioners in Sarawak Economic Development Corporation(SEDC) . The aim of this
research also was to identify how strong the relationship between the four of the
organizational factors towards the implementation of QCC. Four of the factors that
have been chosen as the independent factors are training, communication, motivation
and management commitment. A set of questionnaires has been used for the purpose of
collecting data. These questions divided into three parts. The questions in Part A discuss
about demographic factors of respondents, Part B about the organizational factors
include training, communication, motivation and management commitment while Part C
Jor implementation of QCC practice towards the practitioners. There were 55
respondents from managerial and non-managerial level involved in this study. The
collected data was analyzed by using computer sofiware, Statistical Package for Social
Science (SPSS) Window Release Version 11.5. Outcome of the Pearson Correlation
analysis found that all of the factors including training, communication, motivation and
management commitment were correlated to the effectiveness of QCC implementation
among the QCC practitioners. All of this factors showed the medium correlation.
Outcome of this research also found that all of the organizational factors had a high
level of the effectiveness. So, this research shown that training, communication,
motivation and management commitment were influence the effectiveness of QCC.
Then, the top management of this organization need to considers some aspects in order
to enhance the effectiveness of QCC towards QCC practitioners to make this activity
very successful for all workers in order to give excellent and quality services.

BAB 1

PENGENALAN

1.0 Pendahuluan

Pada zaman yang serba moden dan canggih ini, setiap organisasi yang diwujudkan
di dunia ini amat mementingkan mutu ataupun kualiti kerja dan juga produktiviti
organisasi. Sebuah negara yang maju dan sentiasa membangun seperti Malaysia
sudah tentunya amat menitikberatkan mutu setiap organisasi yang bertapak di
dalamnya. Ini jelas terbukti di mana banyak organisasi yang telah diiktiraf oleh
Pensijilan Sistem Pengurusan Kualiti(ISO) di atas sumbangan mereka terhadap
negara dan kebijaksanaan para pekerjanya dalam meningkatkan mutu kerja dan

produktiviti organisasi.



Oleh sebab itulah, mutu kerja di dalam sesebuah organisasi menjadi penentu
dalam meningkatkan produktiviti mahupun pendapatan negara. Namun begitu,
terdapat juga beberapa organisasi yang hanya menghasilkan produktiviti
organisasi tetapi tidak mahu mementingkan mutu kerja mahupun mutu
produktiviti yang mereka hasilkan. Para pekerja hanya melaksanakan kerja
mereka supaya cepat siap tetapi tidak langsung memikirkan mutu ataupun kualiti
produk yang dihasilkan. Ini akan menyebabkan produk yang dihasilkan tidak
bermutu tinggi dan akan menjejaskan kepuasan para pelanggan. Oleh yang
demikian, adalah amat perlu untuk sesebuah organisasi memastikan bahawa para
pekerjanya telah diterapkan dengan mutu kerja yang dikehendaki bagi

menghasilkan produktiviti yang memuaskan semua pihak.

Maka dalam hal ini, pihak pengurusan haruslah memastikan para pekerjanya
benar-benar dapat meningkatkan prestasi kerja mereka dan mementingkan mutu
yang dikehendaki dalam menghasilkan produk yang bermutu tinggi. Salah satu
daripada usaha untuk menghasilkan produk atau perkhidmatan yang berkualiti

adalah melalui perlaksanaan QCC.
1.1 Latar Belakang Kajian

Aktiviti kumpulan kawalan mutu(QCC) merupakan satu aktiviti berterusan yang
melibatkan sekumpulan kecil pekerja iaitu sekitar enam hingga dua belas orang
melaksanakan aktiviti-aktiviti kawalan secara sukarela dalam persekitaran yang

sama demi pembangunan diri sendiri serta kemajuan organisasi.



Aktiviti ini juga merupakan satu proses yang menggunakan kaedah dan teknik
bagi menetapkan standard piawai, mengukur prestasi kualiti dan memadankan

prestasi dengan standard.

Aktiviti kumpulan kawalan mutu (QCC) ini asalnya menggunakan konsep yang
sama dari Amerika iaitu statistik kawalan mutu (SQC). Selepas Perang Dunia
Kedua, orang-orang Jepun menggunakan konsep ini dalam membangunkan
ekonomi mereka. SQC kemudiannya diperkembangkan penggunaannya dalam
industri pembuatan Jepun di mana pekerja-pekerja diagihkan kepada kumpulan-
kumpulan kecil bagi menyelesaikan sebarang masalah berkaitan pekerjaan mereka.
Seterusnya, pada tahun 1962, seorang rakyat Jepun yang sudah cekap dengan
konsep ini iaitu Proffesor Ishikawa memperkenalkan aktiviti kawalan mutu (QCC)
dalam semua organisasi. Penggunaan SQC tidak lagi wujud dan digantikan
dengan QCC. Ia akhirnya berkembang pesat dan telah terkenal ke 130 buah
negara termasuklah negara-negara ASEAN, Jepun, Korea Selatan, China dan
Taiwan. Memandangkan QCC ini sangat penting bagi sesebuah negara, Malaysia
seperti negara-negara ASEAN lain tidak terkecuali untuk bergiat secara aktif di
dalam QCC ini melalui pelancaran Dasar Pandang Ke Timur sejak tahun 1980-an.
Tambahan pula, pada tahun 1980-an, Malaysia mula menjadi negara perindustrian
yang lebih menekankan kegiatan eksport dan import serta meningkatkan
produktiviti negara. Maka, sehingga tahun 2002, sebanyak 6,850 kumpulan
syarikat-syarikat yang bertapak di Malaysia dengan ahli seramai lebih 52,000

mendaftar di bawah Perbadanan Produktiviti Negara (NPC).






